
నారసింహపురాణము

ఉత్తరభాగము

ఉపోద్ఘాతము




ప్రాచీనాంధ్రకవిప్రవరులప్రశస్తకవిత కొంత, యిప్పటికిని దనసౌభాగ్యసంపత్తి నెఱుంగని జానపదులయట్టుకలపైఁ బడి మట్టిబ్రుంగిన త్రాటియాకులలో శిథిలశిథిలం బగుస్వరూపముతోఁ గొనయూపిరి గలిగి మూల్గుచున్నది. అట్టి యామె దురవస్థ నిప్పుడిప్పుడు కొందఱు భాషాభిమాను లత్యుదారభావములతోఁ దొలంగింపఁ బ్రయత్నించుచున్నారు. వాటిలో ముఖ్యముగా మన యాంధ్రసాహిత్యపరిషత్తువా రావిషయమై మిగులఁ బ్రశంసనీయముగఁ బనిచేసియున్నారు. వారియమూల్యప్రయత్నమువలననే యీహరిభట్టు నారసింహపురాణకృతికన్యక — ఇంతకాలమువఱకు జీవితసంశయస్థితిలో నున్నయీకృతికన్యక - ఇప్పటికి మన యాంధ్రదేశరంగమునఁ, జిరకాలాజ్ఞాతవాసముచేఁ గృశించి విశ్లధములైన శరీరభాగములతో నెట్లెట్లో తలయెత్తి ప్రజలలోఁ బడి నడయాడగలిగినది. మఱియు మనయాంధ్రదేశమున నింకను ని ట్లెన్నికృతు లడఁగిమడఁగి జీర్ణించుచున్నవో తెలియదు. కొన్నిసంవత్సరములక్రిందట, మ. రా. రా. మానవల్లి రామకృష్ణకవిగారు గద్వాలసంస్థానమునఁ దాము సంపాదించిన హరిభట్టు మత్స్యపురాణము (వ్రాఁతప్రతి) కడపట "This author also wrote another
work called ఉత్తరనరసింహపురాణము as పూర్వనరసింహపురాణము was already handled by greater poets ఎఱ్ఱయ్య and వేములవాడ భీమకవి. But
this work is not available and only one stanza quoted by జగన్నాథకవి
in his రత్నాకరము survives to lament over the loss of it.



సీ. మందారకుసుమంబుఁ జందురుండును గూడి మౌళిభాగంబునఁ గీలుకొనఁగ

     ఫణికుండలంబును మణికుండలంబును గండభాగంబునఁ గప్పుకొనఁగ

     వరచక్రశూలాబ్జగరదహస్తములందుఁ గంకణభుజగకంకణము లమరఁ

     గనకకౌశేయంబు గజరాజచర్మంబు మునుకొని కటిభాగమున నటింప

గీ. దిమిరమును జంద్రికయు జోక నమరినట్లు, పుండరీకోత్పలద్యుతుల్ వొదలినట్లు

     నీలవజ్రంబు లొకచోట నిలిచినట్లు, హరిహరాకృతి త్రిభువనాహ్లాదమయ్యె.

Quoted in a రత్నాకరము. Canto I.

		 ఈ పేజీలో చివరి మార్పు 19 ఫిబ్రవరి 2021న 00:08కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

